
SARRERA

Helburu politikoak lortzeko indarkeria erabiltzearen deslegitimazioa izan
da Bakearen aldeko Koordinakundearen zutabea, hasiera-hasieratik, hala
nola jarduera guztien ardatza. Hartara, Bakearen aldeko Koordinakunde-
BAK terrorismo mota guztien kontrako kontzientziak astintzen aritu da,
bereziki ETAren aurkakoan, gainontzeko talde terroristak desagertuz joan
ahala. Lan hau izan da askotan bereiztu gaituena. Honez gain, talde
terroristena ez ezik, Estatuaren indarkeria neurrigabea ere deslegitimatzen
aritu gara buru-belarri. Hiritar guztion Giza-Eskubideen babesa exijitu eta
burututako gehiegikeriak argiro salatu izan ditugu.

BAK Zuzenbide Estatuaren eta bere erakundeen babeslea izan da betidanik.
Era berean, hiritar guztion eskubideak tinko errespetaturik , estatuaren
Indar polizialek babestu egin behar gaituztela uste dugu. Hau dela eta,
eraginkortasuna ezin da inoiz delitu baten aitzakia izan, pertsonon eskubideen
urraketa edota osotasun fisikoaren haustura onartu ezin dezakegularik.
Terrorismoaren aurkako borrokan Estatua beti ez da eredugarri izan, eta
hainbat biktima sortu ditu, batzuetan hildako eta guzti. Terrorismoaren
biktimak bezalatsu, ilunpetan edo ezkutaturik izan ditugu. Gizarteak eta
erakundeek ez ditugu behar bezala artatu, ez ditugu aintzat hartu. Estatuaren
Indar polizialek gu guztion zerbitzari izanik, delitu mota hauei eta bere
ondorioei egin behar die aurre.

BAKek uste du zenbait ideia zehaztu behar direla, kontzeptuak ondo doitu
behar ditugula, hain zuzen ere, batetik borroka antiterroristan Estatuak
egindako gehiegizko ekinbideetan sortutako biktimekiko bidegabekeriarik
egin ez dezagun; bestetik, terrorismoaren biktimekiko ere ez; eta azkenik,
Estatuaren Indar polizialekin eta gure erakundeekin injustoak izan ez
gaitezen. Gogora dezagun Eusko Legebiltzarrak, duela gutxi, aho batez,
beste biktima hauen aitortza eta erreparazioa burutzea erabaki zuela.

Zein biktimaz ari den BAK

Gure mezua hobeto ulertzearren, zenbait kontzeptu argitzen saiatuko gara.
BAK-Gesto por la Pazek biktimez diharduenean, Euskal Herrian sortutako
indarkeria zehatz hori jasan duten pertsonez ari gara. Alegia, terrorismoak
zuzenean sortutakoak eta berorren kontrako borroka neurrigabeak
sortutakoak.

1990ean, BAK-Gesto por la Pazek honako txostena argitaratu zuen: “Euskal
Herriko Bakearen aldeko Koordinakundea bortxakeriaren biktimen egoeraren
aurrean”. Berton, indarkeriaren biktimak honako sailkapenera ekarri
genituen:

a) ETA, GAL eta antzeko ezaugarrietako talde terroristen biktimak ditugu,
hau da, eraildako edo fisikoki nahiz psikikoki ukituriko pertsonak eta
berauen senide edo lagunak, bai eta mehatxuak, estortsioak edo
bahiketak jasan dituzten pertsonak ere.

b) Kale-indarkeriaren biktimak

¢) Seguritate-indarrek terrorismoari aurre egiteko dituzten legezko atribuzioen
mugak gainditu dituzten eta inolako proportziorik gabeak izan direla
frogatu den ekintzen biktimak”

Txosten honetan c) izeneko talde honen gaineko hausnarketa helarazi nahi
dugu, hoberik ezean, beste biktimak izendatu duguna.

Gauza jakina da pertsona bat biktima dela eraso zehatz jaso duen unetik
aurrera. Bere aurreko jokaerak —bizimodua, sinismenak, jarduerak...- ezin
dezake dagokion aitortza ekidin; hau da, egin dioten bidegabekeria aitortu
egin behar zaio. Hortaz, biktimatzat hartzea guztientzat izan behar da
berdina. Adibide adierazgarri bezain argigarri pare bat jarriko dugu. Nola
Meliton Manzanas, ETAk 1968an eraila, hala Jose Miguel Befiaran Argala,
Batalldn Vasco-Espanolek 1978an eraila. Biak ala biak, terrorismoaren
biktimak.

Beraz, bai biktima haiek bai dokumentu hau jorratzen ari denak bidegabekeria
baten onespena merezi dute, eta euren egia ezagutzeko eskubidea dute
eta dugu, baita justizia egitekoa ere, dagokien erreparazio eta guzti. Euren
kontakizuna guztion oroimenera ekarri behar dugu, halaber.

Beste biktimak

Lehen esan bezala, beste biktimen gaia jorratuko badugu, auzi batzuk
sakondu beharko dira aldez aurretik.

Lehenengo eta behin, oso oinarrizkotzat jotzen dugu gizartean
sustraiturik dauden aurrejuzku batzuk errotik erauztea:

e Terrorismoa existitzeak ezin du inondik ere indar polizialen gehiegikeriarik
ekarri, ezta alderantziz ere; alegia, seguritate-indarrek egindako demaseko
jarduerek ezin dute, inondik ere, terrorismoa justifikatu.

e Biktima jakin hauen artean, asko dira talde terroristekin zerikusirik ez
zutenak. Kasu argigarrienetako bat Mikel Zabaltzarena da, 1985ean.
Edozelan ere, burutik kendu behar dugu “zer edo zer egingo zuen”
delako hori; bestela, delitua edo gehiegikeria justifikatzen arituko
ginateke. Eta “zer edo zer egingo zuen” hori, orduan ETAren biktimei
esaten zitzaien oso era bidegabean. Hortaz, utikan aurrejuzku zikin
horiek errotik.

e Beste biktima hauen aitortza, erreparazio, zuzentza eta egia ezagutzeak
ez dakar, inondik ere, terrorismoaren biktimenganako mesprezua. Moral
bikoitzetik ihes egin behar dugu, “edo terrorismoaren biktimen ondoan
edo biktimagileen ondoan’. Bada, ez. Beste biktima hauek onesteak ez
du esan nahi biktimagileen parean gaudenik.

e Hildako edo larriki zauritutako pertsonez ari gara, bereziki frankismoaren

azken hondarretan eta demokraziarako igarobidean. Delitu gehienak ez
dira argitu; biktima horiek ez dute erreparaziorik izan. Eta, gainera,
indarkeria berezi hau ez da aho betean deslegitimatu, ez Estatuaren
beraren eskutik, ez gizarte mailan. Edozelan ere, zoritxarrez ezin dezakegu
esan iraganeko kontuak direnik, oraindik orain tortura kasuen epaiak
egon baitira, eta nazioarteko erakunde zenbaitek torturak argitzeko
aginduak jarri dituzte mahai gainean.

Biktima hauek aitortzea ezin da interpretatu Estatuaren indar polizialen
deslegitimazio gisa. Zuzenbide Estatuaren aplikazio gardena eskatzen
dugu eta, hartara, Indar polizialek begirunez jokatu behar dute euren
zereginetan. Jokamolde hauek apurtzen dituztenak jartzen ditugu auzitan,
ez beste.

Bigarrenik, Estatuaren Indar polizialek burututako lanen gaineko gogoeta
batzuk egin nahi ditugu.

e BAK-Gesto por la Pazekook demokrazian barna seguritate-indarrek

burutzen duten ekinbidea aintzat hartu dugu, baita txalotu ere. Honek,
alabaina, ez du esan nahi egindako bidegabekerien aurrean isilduko
garenik. Areago, gu uste osoan gaude bidegabekeria horiek zuzentzeak
handitu egiten dituela bai Indar polizialak bai Zuzenbide estatua bera.
Hartara, lejitimatu egiten ditu, batez ere, indarkeria terrorista erabiliz
estatua eraitsi nahi dutenen aurrean.

Hortaz, biktima hauekiko bidegabekeria aitortu egin behar dugu. Biktima
hauek, gainera, biktimazio bikoitza pairatu behar izan dute: erasoa,
batetik; eta ezeztapena edo ahaztura, bestetik. Askotan, auziak ez dira
ikertu eta hori, berez, beste eraso bat da.

e |kertze gabezia honek eta errudunak identifikatu nahi ez honek Zuzenbide

Estatua ahuldu egiten du; orobat, askok pentsa lezakete seguritate-

indar guztiek horrela jarduten dutela, eta, hartara, borroka antiterroristaren,
Estatuaren eta demokraziaren beraren deslejitimazio osoa ikusten dute
batera.

e BAKen uste dugu bi denboraldi bereizi behar direla Indar polizialen
ekinbidean: lehenengoa, estatu demokratikoa indartu bitartekoa. Biga-
rrena, estatu demokratiko indartua den unetik aurrerakoa.

- Aurreneko garai hartan, Indar polizialen neurriz gaineko jarduerek
nolabaiteko babesa zuten Estatuaren aldetik; lehenago esan bezala,
hiritarron eskubideen urraketak maizago eta larriagoak izan ziren.

- Bigarren garaian, ordea, demokrazia nagusi, eskubideen urraketak
gutxituz doaz nabarmen; alabaina, tratu txarrek eta torturek bere
horretan diraute, ez sistematikoki baina.

Edozein modutan ere, BAK-Gesto por la Pazek uste du izandako biktima
guztiekiko onespena berdina izan behar dela, diren garaikoak direla.

Zer egin, zelan ekin

Gure ustez, urrats batzuk eman behar ditugu biktima hauek, Euskal Herrian
dugun indarkeriaren beste biktimek jaso ohi duten omenaldietan leku izan
dezaten. Urrats batzuk eman behar ditugulakoan gaude. Hartara, honako
ibilbidea jorratu nahi dugu:

1. Pairatutako bidegabek ak ezagutu.

Behar-beharrezkoa da jakitea zer gertatu zen, nortzuk diren bidegabekeria
haiek jasan zituzten biktima horiek, hain zuzen, suspertze eta aitortze lanak
garatu ahal izateko.

2. Estatuaren behar ez bezalako indarkeriaren biktimak sendatu.
Kalte-ordainak eta laguntzak jaso beharko lituzkete, beste hainbat biktimak
ere jaso duten bezalaxe, subjektuak bestelakoak izan ziren arren.

3. Luzaroan ilunpetan egon diren biktima hauekiko enpatia giroa
landu, zer edo zer egingo zuen ustekeria bazter batean utzita. Honela
gainera, estrategia politiko jakin batzuek bereganatu nahi dituzten biktima
horiek partekatzeak dakarren ustezko hurbilpen ideologikoa deuseztatuko
dugu. Guk biktima horien eskubideak aldarrikatuko ditugu, noski. Edo
bestela esanda, pertsona hauengana hurbiltzeak ez dauka zerikusirik
biktima mota hauek bereganatu nahi dituen kolektiboaren ideologiarekin
bat etortzearekin.

4. Pertsona hauei egindako bidegabekeriaren eta biktimazio
bikoitzaren jendaurreko onespena.

Aitortze erak bilatu beharko ditugu, biktimen bestelakotasuna aintzat
harturik eta sufrikario guztiak dotore errespetatuz.

Agian temati samarrak bide gara, baina berriro esango dugu: hauek ere
biktimak dira, eta aitortza eta erreparazioa merezi dute. Alabaina, kontu
handiz aritu beharko gara, biktima batzuk lehenago biktimarioak izan badira.
Kasu batzuk daude -eta ez dira biktima multzo honetan bakarrik gertatzen,
terrorismoaren biktimen kolektiboan ere bai, agian gehiagotan-, eta biktimak
izan aurretik, biktimarioak izan ziren. Jendaurreko ekitaldietan ondo baino
hobeto bereiztuko dugu aitortzea eta omentzea; izan ere, ordain desberdina
du biktima petoa eta biktima gehi borreroa izateak.'

1 - Gure egiten dugu Galo Bilbaok “Jano en medio del terror” bere lanean egindako gogoeta: “biktimagile-
biktimak gainontzeko biktimek bezalatsu, osasun eta lan arloko laguntzak izango lituzke... baina sekula
(damutu ez den edo balore demokratikoetara etorri ez den biktimagile-biktimaren kasuan) ez luke
ohorezko edo merituzko izendatze ofizialik jaso beharko. Finean, gizarteak, dagozkion arau gisako
tresnak erabiliz, biktimagile-biktima den horri aitortza doia egin behar dio, legozkiokeen eskubideak
berretsiz, egia, justizia eta oroimenarenak, alegia; era berean, biktimagilea den heinean, epaitu beharko

5. Gure oroimenera ekarri.

Oroimen lan sendoa egin behar dugu, izandako bizipen guztiak biltzeko
asmotan eta indarkeriaren deslejitimatzaile diren heinean. Gertatutakoaren
narrazio partekatu bat eraikitzea ez da lan makala. Horretarako, oroimen
bateratuko prozesuak izango bide dira, aurkakoak ez direnak eta bat egin
nahian.

6. Etorkizun hobea eraiki.

Estatu demokratiko honek ezin du bere erantzukizuntzat hartu legez
kanpokoa izan zen estatuak, frankistak hain zuzen, egindakoa. Baina
konpondu dezake konpontzeko modua duena eta, gainera, jendaurreko
ordain gisako keinuak eta ekitaldiak burutu ditzake. Gai honi, Estatuak ez
ezik, gainontzekook ere berandu heldu diogula ere onar dezakegu, eta
hartara, erreparazioa prestatu.

Demokraziaren hasierako garaian izandako biktimei dagokiela, Estatu
demokratikoak eta erakundeek, aitortzak eta erreparazioak ematetik harago,
justizia aplikatuko dela adierazi behar dute nabarmen, hala nola beste
inoiz horrelako biktimak egongo ez diren apustu sendoa erakutsi. Prebentzio

du gizarteak. Ezin da etikoki onartu bere biktima-izaera ukatzea biktimagilea delako, ezta biktimagilea
dela ahaztea ere terrorismoak eraso egin diolako. Era berean, ezin da onartu esatea biktima izatea
merezi duela, lehenago biktimagilea izan delako”.

“Galo Bilbaoren hitzak hartu ditugu berriro, jasandako bidegabekeriaren aitortza gisa, jendaurreko
onespenari dagokionean: “Terrorismoaren biktima guztiek (biktimagile-biktimak barne) jaso dezakete
horrelako aitortza publikoa. Guztiei, orokorrean, errugabetasuna nabarmendu egiten zaie (tratu ezin
gaiztoagoa hartzeko beste ez dutela egin, zenbaitzuk egin dutena egin dutela ere) baita bere
“pasibotasuna” ere (euren oinarrizko eskubideen urraketa larria jaso dute beste batzuen eskutik), eta
hartara, aldi berean, demokrazian onartezina den jarduera bat laidoztatu eta deslejitimatu egiten da
(helburu politikoa duen legez kanpoko indarkeria gisako terrorismoa). Eta, geroago, zehaztapen
interesgarri bat egiten du Galok, biktimaren aitortza eta bizi bitartean egindakoari omenaldia desberdindu
nahian: “guztiz beharrezkoa da biktimagile-biktimak izan direnei jendaurreko omenaldi soziala eragoztea
(herriko seme-alaba Kutuna izendatu, kaleen izenak eman...) beti ere gizarteari zuzendu behar zaion
mezua ezin baita neurri egoki, argi eta osoan helarazi biktimagile-biktima figuraren gainean”.

neurriak hartu, salaketak ikertu eta beti ere justiziaren bideak erabili. Beste
era batera esanda, indarkeria honekiko konpromiso ausarta bere egin behar
du Estatuak.

Bakearen Aldeko Koordinakundea-Gesto por la Paz

